
begitoe Nanti kaloe goea soeda mati loe baroe enak, anak pedjadjaran !“

„Nah-nah, belon apa-apanja nona soeda maoe mara-mara begitoe, mana owee djadi brani kasi taoe apa apa ? Orang toh misti pikir plahan-plahan doeloe, djangan dateng-dateng maen riboet sadja. Kaloe begitoe apa djoega orang djadi takoet kasi taoe, sebab salah-salah orang jang kasi taoe nanti boleh djadi katempoean.“

Sambil kata begitoe, Ban-tjoan lantas berdjalan ka loear, hingga tinggal iboenja menggroetoe sendirian di dalem, dengen tida dapet soeatoe apa boeat lampiasken hatinja jang mendongkol.

Tida berselang lama Isa poelang bawa pasaran, dan ampir di itoe waktoe djoega Ban-tjoan poenja sakalian soedara soeda pada bangoen dari tidoer.

Sasoeda habis tjoetji moeka, Djin-tjoan, satoe anak jang paling moeda, laloe mengadep pada iboenja, dan berkata :

„Ini hari owee engga taktjee, ja, nona ?“

„Loe engga maoe taktjee habis maoe ngapain ?“

„Engga, owee engga ka mana-mana. Soeda tanggoeng ta ; noesa soeda tjee-it, habis brenti lagi.“

„Nah ja, noesa tjee-it loe boleh brenti, tapi ini hari sama besok boekannja tjee-it loe misti masoek oh. Loe kira kaenakan saban boelan bajarin oewang sadja, habis loe engga pergi-pergi ?“

„Engga ah, owee engga maoe taktjee. . . . . . . . .

